
ABSTRAK 

 

 

Pengalaman pembelajaran di institusi pengajian merupakan elemen penting yang 

menentukan kebolehgajian diri seseorang pelajar atau bakal graduan. Justeru, kajian 
ini bertujuan mengenal pasti hubungan dan pengaruh tiga komponen pengalaman 

pembelajaran iaitu Persepsi Kualiti Perkhidmatan Institusi, Kepuasan Latihan Industri 
dan Pembelajaran Terarah Tendiri terhadap Tanggapan Kebolehgajian Diri pelajar 
Kolej Vokasional (KV) di negeri Sabah, Malaysia. Kajian kuantitatif ini 

mengaplikasikan kaedah tinjauan cross-sectional dan menggunakan satu set borang 
soal selidik adaptasi untuk memungut data daripada 297 orang pelajar semester akhir 
sebagai sampel. Data dianalisis menggunakan perisian IBM-SPSS-AMOS. Analisis 

deskriptif menunjukkan semua variabel adalah pada tahap tinggi. Ujian korelasi 
Pearson pula menunjukkan wujud hubungan positif yang signifikan antara Persepsi 

Kualiti Perkhidmatan Institusi (r=0.613, p<0.01), Kepuasan Latihan Industri 
(r=0.573, p<0.01) dan Pembelajaran Terarah Kendiri (r=0.707, p<0.01) dengan 
Tanggapan Kebolehgajian Diri. Analisis laluan (SEM) menunjukkan bahawa ketiga-

tiga variabel bebas ini mempunyai pengaruh yang signifikan dan mampu meramal 
Tanggapan Kebolehgajian Diri pelajar pada kadar 64%. Secara perbandingan, 

pengaruh Pembelajaran Terarah Kendiri adalah yang terkuat, diikuti Kepuasan 
Latihan Industri dan Persepsi Kualiti Perkhidmatan Institusi. Menerusi analisis SEM, 
kajian ini juga berjaya membangunkan satu cadangan Model Tanggapan 

Kebolehgajian Diri yang menggabungkan ketiga-tiga variabel bebas ini sebagai faktor 
utama kepada Tanggapan Kebolehgajian Diri pelajar. Dapatan-dapatan kajian ini 

adalah bukti empirikal bahawa Tanggapan Kebolehgajian Diri yang membolehkan 
pelajar lebih berkeyakinan untuk bersaing dalam pasaran buruh selepas menamatkan 
pengajian dapat ditingkatkan menerusi kualiti perkhidmatan institusi yang baik, 

latihan industri yang memuaskan serta penguasaan pembelajaran terarah kendiri. 
Oleh itu, hasil kajian ini diharap boleh menjadi panduan kepada semua pihak yang 
terlibat secara langsung atau tidak langsung dalam sistem pendidikan KV dan juga 

penyelidikan dalam usaha meningkatkan kebolehgajian pelajar menerusi intervensi 
kualiti perkhidmatan institusi, latihan industri dan pembelajaran terarah kendiri.  

ABSTRACT  

 

THE INFLUENCE OF LEARNING EXPERIENCES TOWARDS SELF-
PERCEIVED EMPLOYABILITY OF VOCATIONAL COLLEGE STUDENTS IN 

SABAH 
 

 
Learning experiences in educational institution are important elements that 
determine the employability of student or prospective graduate. Thus, this study aims 
to identify the relationship and influence of the three components of learning 
experiences, namely students’ Perception of Institutional Service Quality, Industrial 
Training Satisfaction, and Self-Directed Learning towards the Self-Perceived 
Employability of Vocational College (VC) students in Sabah, Malaysia. This 
quantitative research applied a cross-sectional survey method and utilized a set of 
adapted questionnaires to collect data from 297 final-semester students as samples. 
The data were analyzed using IBM-SPSS-AMOS software. The descriptive analysis 
showed that all of the variables were perceived at a high level. On the other hand, 
Pearson correlation test revealed positive and significant relationship between the 
Perception of Institutional Service Quality (r=0.613, p<0.01), Industrial Training 
Satisfaction (r=0.573, p<0.01), and Self-Directed Learning (r=0.707, p<0.01) with 
Self-Perceived Employability. Path analysis (SEM) showed that these three 
independent variables were significantly influential and were able to predict around 
64% of students’ self-perceived employability. In comparison, the influence of Self-
Directed Learning was the greater, followed by Industrial Training Satisfaction and 
Perception of Institutional Service Quality. Through SEM analysis, this study also 
succeed in developing a proposed Students’ Self-Perceived Employability Model that 
combines these three independent variables as a key factor to students’ self-
perceived employability. The findings of this study presented empirical evidences that 
Self-Perceived Employability which enabled students to be more confident to 
compete in the labor market after graduation can be enhanced through good 
institutional service quality, satisfactory industrial training and self-directed learning 
mastery. Therefore, it is hoped that these findings can serve as guides to all parties 
that are directly or indirectly affiliated to VC education system, as well as research, 
in an effort to enhance student employability through the interventions of institutional 
service quality, industrial training and self-directed learning. 

BAB 1  

 

 

PENDAHULUAN 

 

 

 

1.1 Pengenalan 

 

Modal insan adalah sumber dan pelaburan terpenting kepada pembangunan negara, 

juga merupakan teras kepada inovasi dan ekonomi berpendapatan tinggi yang 

produktif. Malaysia tidak mungkin mampu mencapai kemajuan tanpa memiliki modal 

insan cemerlang yang berkemahiran tinggi, boleh bertindak balas dengan pantas dan 

kreatif terhadap perubahan ekonomi, dan berpaksikan kepada penjanaan dan 

penggunaan pengetahuan (Malaysia, 2015). Dalam hal ini, pendidikan secara 

berterusan adalah kunci yang cukup penting. Teori Modal Insan dalam pendidikan 

menyatakan bahawa semakin baik pendidikan yang dimiliki oleh seseorang individu, 

maka pulangan ganjaran kewangan akan menjadi lebih baik, sekali gus menambah 

baik ekonomi nasional (Gillies, 2015). Justeru, Teori Modal Insan mengangkat 

pendidikan sebagai kunci utama yang memainkan peranan untuk meningkatkan 

pertumbuhan ekonomi.  

Satu daripada impak terpenting pendidikan terhadap modal insan ialah 

pembangunan kebolehgajian yang kukuh dalam kalangan pelajar dan graduan 

(Donald, Baruch & Asleigh, 2017). Fugate, Kinicki dan Ashforth (2004) menegaskan 

bahawa kebolehgajian adalah faktor kritikal yang menentukan sejauh mana 

seseorang individu dapat bersaing dalam pasaran buruh. Dalam hal ini, institusi 

pendidikan terutamanya di peringkat tinggi dituntut untuk melahirkan graduan yang 

mempunyai tahap kebolehgajian yang tinggi selari dengan kehendak dan keperluan 

pasaran buruh yang sentiasa berubah rentetan arus globalisasi dan percambahan 

teknologi yang semakin rancak. Bagi memenuhi tuntutan ini, institusi pendidikan 

dicabar untuk memberikan pengalaman pendidikan dan pembelajaran yang terbaik 

kepada semua pelajarnya. Pengalaman-pengalaman ini seharusnya menjurus bukan 

sahaja kepada pembentukan modal insan yang bersahsiah tinggi, berilmu 


